
MALTA

KAMRA TAD-DEPUTATI 

KUMITAT PERMANENTI DWAR L-AFFARIJIET BARRANIN U EWROPEJ

(Rapport Uffiċjali u Rivedut)

L-GĦAXAR PARLAMENT

Laqgħa Nru. 67
It-Tnejn, 12 ta’ Diċembru, 2005

Stampat fl-Uffiċċju ta' l-Iskrivan

Kamra tad-Deputati

Malta

Prezz   Lm1

L-GĦAXAR PARLAMENT

KUMITAT PERMANENTI DWAR L-AFFARIJIET BARRANIN U EWROPEJ

Laqgħa Nru. 67
It-Tnejn, 12 ta’ Diċembru, 2005

Il-Kumitat iltaqa' fil-Palazz, il-Belt Valletta, fit-8.05 p.m.

Talba
MINUTI

 Il-Minuti tal-Laqgħa Nru. 66 li saret nhar l-Erbgħa, 7 ta’ Diċembru 2005, kienu konfermati.
INFORMAZZJONI MILL-MINISTRU GĦALL-AFFARIJIET RURALI U L-AMBJENT, L-ONOR. GEORGE PULLICINO, DWAR: DISMANTLING OF SHIPS; U PROPOSAL FOR A COUNCIL REGULATION CONCERNING MANAGEMENT MEASURES FOR THE SUSTAINABLE EXPLOITATION OF FISHERIES RESOURCES IN THE MEDITERRANEAN SEA
THE CHAIRMAN (Onor. Jason Azzopardi):  Ngħaddu mill-ewwel għall-item li jmiss li hija l-preżentazzjoni mill-Ministru għall-Affarijiet Rurali u l-Ambjent.  
ONOR. GEORGE PULLICINO (Ministru għall-Affarijiet Rurali u l-Ambjent):  Mr Chairman, se nipprova nkun konċiż għax nippreferi li nwieġeb għall-mistoqsijiet ta’ l-Onor. Membri.  Rigward il-kwestjoni ta’ l-iżmantellament tal-vapuri, il-pożizzjoni ta’ Malta kienet ċara.  Aħna poġġejna fid-dubju l-proposta li jkun hemm regolamentazzjoni iktar iebsa kemm għar-raġunijiet ambjentali kif ukoll għar-raġunijiet ta’ saħħa u sigurta’ tal-ħaddiema li jaħdmu fuq l-iżmantellar tal-vapuri. Aħna qatt ma poġġejna dik il-premessa f’dubju bħala goal, inkluż ta’ pajjiżna.  L-argument prinċipali tagħna kien li dak li għandu jsir irridu nassiguraw li jkun infurzat fuq kulħadd u mhux nispiċċaw f’sitwazzjoni fejn biex inkunu iktar qaddisin mill-qaddisin nispiċċaw b’pajjiżna fi żvantaġġ billi ndgħajfu l-pożizzjoni tar-reġistru ta’ pajjiżna għal dak li għandu x’jaqsam mar-reġistrazzjoni ta’ vapuri.  M’għandniex diffikulta’ li jkollna regolamenti iktar iebsin imma li jkunu nfurzati fuq kulħadd u r-raġuni hija sempliċi. Dan għaliex ma rridx nitlef mir-reġistru tagħna biex jieħdu pajjiż fil-Karibew  - u ma rrid insemmi l-ebda pajjiż – sempliċiment għax mhux pajjiż ta’ l-Unjoni Ewropea u allura mhux marbut bir-regolamentazzjoni li l-Unjoni Ewropea temmen li għandu jkun hemm.  Jien ma naħsibx li dak huwa ġust, apparti l-fatt li hemm membri ta’ l-Unjoni Ewopea li għandhom satellite countries u li wieħed irid jara jekk ir-reġistru ta’ dawk is-satellite countries huwiex se jiżdied ġaladarba l-pożizzjoni fl-Unjoni Ewropea tiġi regolamentata b’mod iktar iebes.  Għalkemm dan ma kienx l-argument ewlieni tagħna, għamilna mistoqsijiet, bħal, per eżempju:  x’se tkun il-pożizzjoni tas-satellite countries ta’ ċerti pajjiżi membri?  
Argument ieħor li huwa importanti għalina kien fuq il-health and safety tal-ħaddiema.  Hawnhekk wieħed irid ikun ċert li dak li qegħdin niddiskutu fuqu l-ewwelnett ikun jista’ jiġi verament infurzat u mhux nispiċċaw nagħmlu regolamenti iktar iebsin li mbaħgad ma nkunux nistgħu ninfurzawhom u, nirrepeti, jekk se ninfurzawhom irridu ninfurzawhom fuq kulħadd.  
Punt ieħor li għalina kien punt ta’ prinċipju u naħseb li huwa importanti għas-sovranita’ tagħna u għalhekk insistejna ħafna dwaru kien li dawn it-tip ta’ regolamenti għandhom isiru tramite l-International Maritime Organisation (IMO).  Għalfejn qed ngħidu tramite l-IMO?  Għal żewġ raġunijiet.  

L-ewwelnett, jekk wieħed irid jinforza regolamenti allura l-aħjar mod kif tista’ tinfurzahom hija permezz ta’ l-IMO.  Pero’ hemm argument ieħor, jiġifieri, li aħna, bħala pajjiż, għandna l-istatus tagħna fl-IMO u allura nistgħu nagħmlu l-argumenti tagħna bħala membru ta’ l-IMO.  Sal-lum m’hemmx ġurisdizzjoni totali ta’ l-Unjoni Ewropea f’dan il-qasam u allura nsistejna li kemm jista’ jkun id-diskussjoni għandha ssir tramite l-IMO.  Dana sabiex is-sovranita’ tagħna tkun iktar b’saħħitha hemmhekk.  Għedna ċar u tond  ukoll li jekk irridu xi ħaġa effettiva f’dan il-qasam irid ikun hemm diskussjoni bejn tliet istituzzjonijiet prinċipali, jiġifieri, l-Konvenzjoni ta’ Basel, l-IMO kif ukoll l-ILO.  Jekk mhux se nsibu metodu kif working party bejn dawn it-tliet organizzazzjonijiet iseħħ b’mod reali u dan jiġi għal soluzzjoni waħda li tkun maqbula, allura nkunu qegħdin biss noħolmu li jkollna regolamentazzjoni aħjar aktar u aktar jekk wieħed ma jkunx jista’ jinfurzahom.   Fil-qosor din hija il-pożizzjoni u jidhirli li koprejt kollox.  
THE CHAIRMAN:  Grazzi.  L-Onor. Jose’ Herrera.
ONOR. JOSE’ HERRERA:  Xtaqt ninformak li xi xhur ilu kienu ġew il-Green Peace hawn Malta biex jagħmlu lobbying u pressure fuqna biex nilleġislaw ħalli nipprojbixxu vapuri reġistrati taħt il-bandiera Maltija milli jiġu dismantled f’pajjżi bħal Pakistan.  Jien kont iltqajt ma’ tal-Green Peace u wara li ddiskutejt din l-issue mal-leadership tal-partit kont ħriġt press release fejn fi ftit kliem kont affermajt u abbraċċjajt il-politika tal-gvern.  Jiġifieri nixtieq li tiġi on record li fuq din il-kwestjoni l-Labour Party jaqbel perfettament.  Dan għaliex ma jagħmilx sens li pajjiż bħal Malta, fejn waħda min-niche industries ewlenin tagħna hija r-reġistrazzjoni ta’ vapuri, jabbraċċa regolamenti partikolari minn Brussels li jkunu aktar restrittivi mir-regolamenti internazzjoanli li joħorġu mill-International Maritime Organisation.  Dan għaliex jista’ jkun li ħafna sidien ta’ vapuri minflok ma jirreġistraw taħt il-bandiera Maltija jkun jaqblilhom imorru jirreġistraw ma’ pajjiż barra mill-Unjoni Eworpea.  Veru li l-Unjoni Ewropea tista’ tagħmel kondizzjonijiet dwar il-moviment ta’ dawn il-bastimenti fit-territorju ta’ l-Unjoni Ewropea, imma sakemm isir hekk, jekk nabbraċċjaw regolamenti aktar iebsin, kif għedt tajjeb inti, inkunu iktar kattoliċi mill-Papa u nippreġudikaw serjament din l-industrija li għandna.  
Ħaġa li m’għandhiex x’taqsam ma’ l-international policy, pero’ li kien sar suġġeriment dwarha minni u anke minn oħrajn u li dwarha kont anke għamilt numru ta’ mistoqsijiet parlamentari,  kienet biex nibdew noffru lil Malta, bir-restrizzjonijiet li għandna, bħala ċentru biex nibdew niżmantellaw il-vapuri.  Mit-tagħrif li kont ġbart jirriżulta li dan huwa xogħol tajjeb ħafna u għalkemm ma nistgħux nikkompetu ma’ pajjiżi bħal, per eżempju, il-Pakistan, għax hemmhekk lill-ħaddiema jħallsuhom US$20 jew US$30 kuljum, jekk għada pitgħada  l-Unjoni Ewropea tagħmel ċerti sanzjonijiet - għalhekk jien qed ngħid li din trid tiġi takkiljata on a European level – f’Malta nkunu nisgħu nagħtu garanziji fuq il-ħarsien ta’ l-ambjent aktar minn pajjiżi fejn m’hemm regolamentazzjoni ta’ xejn. Barra minn hekk aħna għandna l-attrezzar kollu f’dawk li huma docks fejn illum ħafna minnhom qegħdin kważi għal xejn. Jien naħseb li ma tkunx ħaġa ħażina li nippromwovu l-idea li Malta tibda toffri li tagħmel dan it-tip ta’ xogħol.  Dwar dan jien ma tantx kelli feedback.    
ONOR. GEORGE VELLA:  Jien jew qed jaqbiżli xi ħaġa jew mhux qed nifhem dan it-topic għax ma nafx għaliex ġejna niddiskutu d-dismantling of ships fil-Kumitat għall-Affarijiet Barranin u Ewropej.  Kif ġiet din l-item fuq l-aġenda?  Bir-rispett kollu lejn il-Ministru nixtieq nistaqsi kif qed niddiskutu dan is-suġġett f’dan il-kumitat?  Kellna xi direttiva jew xi opinjoni li dwarha tlabna lill-Ministru biex jiġi jkellimna?   
ONOR. GEORGE PULLICINO:  Safejn niftakar, jien ġejt mitlub nirrelata fuq numru ta’ deċiżjonijiet li kien hemm dawn l-aħħar xahrejn kemm fil-Kunsill tal-Ministri ta’ l-Ambjent, kemm ta’ l-Agrikoltura u kemm tas-Sajd.  Jien għamilt il-lista ta’ deċiżjonijiet u minn fosthom immarkajt dawn bħala possible subjects pero’ safejn naf jien ma niddeċidix x’jiddiskuti dan il-kumitat.  
THE CHAIRMAN:  Qed jiġi ċċarat li l-espożizzjoni li għadu kemm għamel il-Ministru hija abbażi tal-laqgħat li hu kellu fil-Kunsill tal-Ministri ta’ l-Unjoni Ewropea liema proċedura tissejjaħ post council scrutiny.  Peress li għadhom kemm informawni li għandna vot fil-Kamra rigward il-ħatra ta’ l-Ombudsman, allura jien dalwaqt nissospendi din il-laqgħa għal ftit ħin sakemm aħna nivvotaw u mbagħad inkomplu bid-diskussjoni tagħna.  Onor. Ministru tista’ tkompli. 
ONOR. GEORGE PULLICINO:  Jien napprezza l-pożizzjoni li adotta l-Partit Laburista.   Jien ukoll kont iltqajt mal-Green Peace u rrepetejt din il-pożizzjoni tal-Gvern Malti.  Jien m’għandix diffikutla’ li f’Malta jkollna ċentru ta’ żmantellament ta’ vapuri imma hawn irridu noqogħdu attenti fuq xiex qegħdin nitkellmu.  Wieħed mill-elementi l-iktar importanti tad-dismantling ta’ vapuri huwa li inti tispiċċa b’ammont qawwi ta’ hazardous waste, għax apparti l-ħadid għandek l-element ta’ hazardous waste u bħala pajjiż aħna għad m’għandiex faċilitajiet fejn nittrattaw il-hazardous waset.  Per eżempju, xi sitt ġimgħat ilu kelli laqgħat mal-Ministru ta’ l-Ambjent Olandiż fejn aħna tlabna assistenza minħabba li dawn kellhom l-esperjenza ta’ faċilitajiet għall-hazardous waste fil-Port ta’ Rotterdam.  Ma ninsewx li hawnhekk qegħdin nitkellmu fuq l-ikbar port fl-Ewropa u dawn sabu li lanqas kellhom volum biżżejjed ta’ materjal sabiex ikun feasible li huma joperaw dawn il-faċilitjiet u spiċċaw li kellhom bżonn sussidju qawwi mill-gvern u eventwalment kellhom jagħlquhom u marru għall-incineration għax sabu li l-uniċi sistemi li huma vijabbli fil-każ ta’ hazardous waste huma tnejn, jew l-incineration jew li tidfen il-materjal taħt is-salt mines li hemm fil-Ġermanja.  Irridu nifhmu dan biex nifhmu li mhux faċli li nagħmlu lill-pajjiżna stazzjon għall-iżmantellament tal-vapuri għax irridu naraw x’se nagħmlu bil-materjal.  Aħna anke kieku kellna nesportaw il- hazardous waste lejn il-Ġermanja ukoll jiġina aktar għali milli jiġi lill-Olanda għax fil-każ tagħna s-sea transport jiġi  għola mil-land transport.  Min-naħa ta’ pajjiżna l-ewwel ħaġa li rridu nagħmlu huwa li nipprovdu l-faċilitajiet għal hazardous waste imma ċertament m’aħniex fi stadju li nieħdu inizjattivi fejn inżidu l-ammont ta’ hazardous waste iktar minn dak li nistgħu nittrattaw.  Barra minn hekk, fl-aġenda ta’ l-istrateġija tagħna għandna prijoritajiet li huma iktar importanti mill-kwestjoni tal-hazardous waste. 
Fit-8.20 pm il-laqgħa ġiet sospiża minħabba division fil-Kamra.  Il-Kumitat irriżuma fit-8.50 p.m.
THE CHAIRMAN:  Il-Ministru għall-Affarijiet Rurali u l-Ambjent.
ONOR. GEORGE PULLICINO:   Niġi issa għar-rigward tat-technical measures tas-sajd għall-Mediterran.  Qabel xejn nixtieq ngħid li dan is-suġġġett ma ġiex konkluż imma għadu għaddej u jidher li t-tema għandha tiġi konkluża qabel Marzu tas-sena d-dieħla u dan dejjem jekk ċerti pajjiżi jkunu lesti li jikkonkludu.  
Fil-Kunsill tal-Ministri ta’ Ottubru, il-Kummissjoni xtaqet li nikkonkludu fuq dan is-suġġett imma kien evidenti li numru ta’ pajjiżi kienu ngħaqdu biex jimblokkaw id-deċiżjoni finali fuq dawn il-miżuri tekniċi.  Bħala pajjiż, il-pożizzjoni tagħna hija li aħna naqblu ma’ l-ispirtu ġenerali ta’ dawn il-miżuri tekniċi għax huwa fl-interess tagħna mhux biss bħala pajjiż imma wkoll għas-sajjieda tagħna li jkun hemm politika ħafna iktar wiesgħa ta’ konservazzjoni tal-ħut fil-Mediterran.  Hemm il-biżgħa li jekk ċerti speċi jibqgħu jonqsu fil-Mediterran kif naqsu matul l-aħħar 20 jew 30 sena allura tonqos ħafna wkoll l-attivita’ tas-sajjieda tagħna.  
Meta pajjiżna kien qed jinnegozja l-pożizzjoni tiegħu fl-Unjoni Ewropea, aħna nsistejna fuq żona ta’ konservazzjoni ta’ 25 kilometri għal pajjiżna għal dak li għandu x’jaqsam mal-konservazzjoni tal-ħut.  Aħna favur li jkun hemm miżuri iktar konkreti min-naħa tal-Kummissjoni favur il-konservazzjoni tal-ħut.  
Jien nixtieq nagħmel statement importanti, għax filwaqt li aħna nemmnu li għandu jkun hemm politika favur aktar konservazzjoni ta’ l-ispeċi tal-ħut fil-Mediterran, nemmnu wkoll li jekk irridu nkunu veru effettivi f’dak li għandu x’jaqsam mal-konservazzjoni tal-ħut minbarra li jkollna regolamenti għas-sajjieda li ġejjin minn pajjiżi membri ta’ l-Unjoni Ewropea rridu naraw li dawk ir-regolmenti jkunu osservati wkoll mis-sajjieda li ġejjin minn pajjiżi Għarab li jħarsu fuq il-Mediterran u minn pajjiżi oħrajn li m’humiex membri fl-Unjoni Ewropea.  Dan għaliex inkella niġu f’sitwazzjoni fejn  is-sajjieda li ġejjin minn stati membri ta’ l-Unjoni Ewropea jkollhom joqogħdu mar-regolamenti għall-konservazzjoni tal-ħut imma mbagħad ikun hemm is-sajjieda minn pajjiżi oħra qegħdin jistadu b’regolamenti ħafna iktar liberali li ma jirrispettawx il-konservazzjoni tal-ħut.  Issa, having said this, għalkemm aħna naqblu li huwa fl-interess tal-konservazzjoni u tas-sajjieda li dawk ir-regolamenti jkunu f’qafas Mediterranju u mhux biss f’qafas Ewropew, fl-istess ħin nemmnu li wieħed m’għandux iżomm miżuri li tista’ tagħmel l-Unjoni Ewropea billi nibqgħu ngħidu li l-ewwel irridu naslu fuq livell reġjonali biex imbaħgad nimxu fuq livell Ewropew.  Jekk xejn, aħna nemmnu li għandu jkun hemm avvanz parallel imma mhux li l-Unjoni Ewropea timxi għar-rasha jew inkella li ma tinsistix mal-pajjiżi l-oħra li m’humiex membri ta’ l-Unjoni Ewropea imma li jistadu fil-Mediterran sabiex ikun hemm policy ta’ konservazzjoni.  Irridu nifhmu li għalkemm il-pajjiżi li huma membri fl-Unjoni Ewropea huma seba’ minn 22 pajjiż tal-Mediterran, dawk is-seba’ bejniethom jaqbdu aktar ħut fil-baħar Mediterran mill-pajjiżi l-oħra flimkien.  Meta aħna qegħdin nitkellmu fuq il-qabda tal-ħut aħna qed nitkellmu fuq il-qabda reġistrata għax fil-verita’ jista’ jkun li mhux hekk. 
Meta nitkellmu li għandu jkun hemm policy ta’ konservazzjoni pan-Mediterranja nkunu qed nifhmu li l-organizzazzjonijiet reġjonali u nternazzjonali għal dak li għandu x’jaqsam mas-sajd fil-Mediterran, per eżempju, il-General Fisheries Council of the Mediterranean (GFCM) kif ukoll l-organizzazzjoni nternazzjoanli li għandha x’jaqsam mas-sajd fl-ibħra internazzjonali, bħal fil-każ tat-tonn.   Aħna nemmnu li jrid ikun hemm consensus fuq set ta’ regolamenti għall-Mediterran, imma dan ma jfissirx li l-Unjoni Ewropea m’għandhiex tieħu l-passi li hemm bżonn tieħu.  
Ħaġa oħra li aħna nemmnu fiha u li esprimejniha fil-Kunsill hija li kull meta l-Unjoni Ewropea titkellem fuq ftehim ta’ kummerċ ma’ pajjiżi li m’humiex membri fl-Unjoni Ewopea għandha tassigura li l-konservazzjoni tal-ħut tidħol bħala kondizzjoni għall-kummerċ ħieles fil-qasam ġenerali.  Jiġifieri, l-Unjoni Ewropea għandha tagħmel il-kwestjoni tal-conservation policy bħala, forsi ma nażżardax nuża l-kelma kondizzjoni, item fuq l-aġenda tad-diskussjonjiet.  
F’dan l-istadju naħseb li tajjeb nitkellem aktar fuq it-tliet issues li għalina huma prinċipali fid-diskussjonijiet li qed nagħmlu mal-Kummissjoni Ewropea.  Jien nittama li fi Frar jew Marzu din terġa’ titla’ quddiem il-Kunsill tal-Ministri biex tittieħed deċiżjoni dwarha.  L-ewwel punt prinċipali huma Artiklu 8 li għandu x’jaqsam mal-minimum mesh sizes li dwaru hemm numru ta’ pajjiżi li jidhrilhom li d-data għall-introduzzjoni tiegħu għandha titħalla għal iktar tard u li għandna naraw li jkun hemm fondi mill-European Fisheries Fund għal dan il-għan.  Aħna jidhrilna li huwa ġustifikat li nitolbu biex l-implimentazzjoni tal-minimum mesh sizes tidħol iktar tard u aħna se nibqgħu ninsistu fuq il-pożizzjoni tagħna.  
It-tieni punt huwa dak li għandu x’jaqsam mal-minimum distance u minimum depths għas-sajd u l-użu ta’ ċertu fishing gear.  Fuq dan il-punt, il-Kummissjoni diġa’ aċċettat li tidħol din is-sentenza “the fishing efforts shall anyhow be controlled in order to safeguard the sustainability of these fisheries and the zone.”   Aħna nsistejna fuq din is-sentenza u naħseb li hija kisba importanti għax biha aħna nirriaffermaw il-pożizzjoni tagħna tal-conservation zone fil-Mediterran. 
Il-punt l-ieħor huwa għal dak li għandu x’jaqsam mal-leisure fisheries.   Aħna għandna reġistru għal-leisure fisheries, filwaqt li hemm pajjiżi oħra li m’għandhomx.  Aħna, apparti li għandna reġistru għad-dgħajjes tas-sajd, kemm ta’ sajjieda full-time kif ukoll part-time, għandna wkoll reġistru għal-leisure fisheries u allura nafu eżattament x’hemm.  Aħna nsistejna u għadna qed ninsistu fil-Kunsill tal-Ministri kif ukoll mal-Kummissjoni li għal dak li għandu x’jaqsam man-numru ta’ snanar, kemm dawk li jissejħu bottom long lines kif ukoll dwak li jissejħu surface long lines, għandu jkun differenti minn dak li qed tissuġġerixxi l-Kummissjoni.  Fl-opinjoni tagħna, in-numru ta’ snanar li kienet qed tissuġġerixxi l-Kummissjoni huwa wieħed li jirrestrinġi żżejjed.  Aħna nifhmu għalfejn il-Kummissjoni qiegħda tkun daqshekk iebsa u dan peress li jista’ jkun hemm l-abbużi. Aħna qed ngħidu li dan ma japplikax għalina minħaba li għandna reġistru tal-leisure fisheries u allura nafu x’hemm u nistgħu nikkontrollaw.   Aħna se nibqgħu ninsistu fuq dan il-punt. 
Punt ieħor għandu x’jaqsam ma’ Artiklu 21 dwar il-monitoring tal-qabdiet li għalkemm mhux importanti daqs l-oħrajn, għalina għandu ċerta importanza.  Peress li f’dan l-istadju għadna ma kkonkludejniex, jien naħseb li jkun għaqli li nieqaf hawnhekk.   Għalissa se nieqaf hawn biex il-membri jagħmlu xi mistoqsijiet.  
THE CHAIRMAN:  L-ewwelnett nirringrazzja ħafna lill-Ministru tal-mod komprensiv li bih għamel il-preżentazzjoni tiegħu.  
Xtaqt nistaqsik fuq il-green paper li l-Kummissarju Joe Borg qed jaħdem fuqha.  Fiex wasal ix-xogħol fuq din il-green paper?  Id-dħul fis-seħħ ta’ din il-green paper kif se taffettwa lill-industrija tagħna?  
ONOR. GEORGE PULLICINO:  Naħseb li qed tirreferi għall-green paper dwar il-maritime affairs ta’ l-Unjoni Ewropea.  Mill-iskambji li kelli mal-Kummissarju Joe Borg, is-sitwazzjoni hija li sal-lum l-Unjoni Ewropea m’għandhiex direttorat ġenerali jew kummissarju dedikat għall-maritime affairs.  Għaldaqstant il-President tal-Kummissjoni Ewropea Barroso meta ħatar lil Dr Joe Borg tah ukoll l-inkarigu biex jipprepara green paper dwar il-maritime affairs.  Sal-lum wieħed isib DGs u kummissarji differneti li jittakiljaw il-maritime affairs, jiġifieri, is-sajd, it-trasport, l-isfruttament tar-riżors u l-istandards ambjentali għal dak li għandu x’jaqsam mal-kwalita’ tal-baiting, għal dak li għandu x’jaqsam mal-kwalita’ ta’ l-ilma baħar.  Dan ifisser li għandek diversi issues li huma kollha relatati mal-kwestjoni tal-maritime affairs imma m’hemm xejn fil-European Union li tħares lejn il-maritime affairs b’mod sħiħ.  Għalhekk il-Kummissarju Joe Borg intalab li jagħmel l-abbozz ta’ din il-paper.  Minn dak li naf jien – I stand to be corrected - sa Marzu ta-sena d-dieħla din il-green paper għandha tkun lesta biex imbagħad titressaq għal diskussjoni.  M’huwiex maħsub li min-naħa tal-Kummissjoni Ewropea din se tkun lesta fit-terminu tal-Kummissarju Joe Borg imma l-probabbilta’ hija li anke jekk tittieħed id-deċiżjoni, l-implimentazzjoni tagħha ssir minn Kummissjoni ġdida.  Jiena nimmaġina li dan l-abbozz mhux se jkun plain sailing għal kulħadd.  Kif jiġri f’kull istituzzjoni oħra, kulħadd jipprova jiġġieled għat-turf tiegħu.  Hawn jista’ jiġi propost direttorat ġenerali jew kummissarju għalih jew inkella istituzzjoni li tieħu ħsieb l-issues kollha tal-maritime affairs mingħajr ma jkun hemm direttorat ġenerali jew kummissarju marbut ma’ dak id-direttorat ġenerali.  Wieħed għad irid jara imma żgur li aħna ċertament għandna naraw b’mod mill-iktar viċin dan l-abbozz għax jolqotna ħafna u naħseb li bħala gvern diġa’ esprimejna ruħna.   Wieħed mir-rwoli l-iktar importanti li aħna għandna niżvolġu fl-Unjoni Ewropea huwa fil-qasam ta’ l-affarijiet marittimi fejn pajjiżna għandu ċerta esperjenza.   
THE CHAIRMAN: 
Grazzi. 
Fid-9.05 p.m. il-Kumitat aġġorna għal data oħra.

